
REPUBLIKA E SHQIPËRISË

GJYKATA E LARTË

KOLEGJI ADMINISTRATIV
Nr. 31001-00190-00-2023 i Regj. Themeltar 

Nr. 00-2026-350 i Vendimit (71)
V E N D I M

NË EMËR TË REPUBLIKËS

Kolegji Administrativ i Gjykatës së Lartë, me trup gjykues të përbërë nga gjyqtarët:

Sokol     SADUSHI - Kryesues 
                                Gentian MEDJA     - Anëtar 
                                                Sokol     NGRESI    - Anëtar  
sot më datë 04.02.2026, mori në shqyrtim në dhomë këshillimi çështjen administrative 

nr. 31001-00190-00-2023 që u përket palëve:

PADITËS:


Laert Kola

TË PADITUR:

Agjencia Shtetërore e Kadastrës, Drejtoria Vendore Fier

Agjencia Shtetërore e Kadastrës

PERSON I TRETË: 

Bashkia Fier

Me pjesëmarrjen e: 
Avokatura e Shtetit

OBJEKTI:
Konstatimin e pavlefshmërisë absolute të aktit administrativ, regjistrimin e pasurisë nr.128/1, ZK.1453, terren sportiv, regjistruar sipas VKM nr.509, datë 06.07.2011, në  emër të Komunës Qendër Fier.

Detyrimin e ZRPP Fier të fshijë nga regjistrat publikë të pasurive të paluajtshme subjektin Komuna Qendër Fier për pasurinë nr.128/1, ZK.1453, Vol.3, Faqe 203.

Detyrimin e ZRPP Fier të regjistrojë pronarët sipas vendimit nr.132, datë 14.02.1996 të Komisionit të Kthimit e Kompensimit të Pronave ish Pronarëve për pasurinë nr. 128/1, ZK.1453, Vol.3, Faqe 203.

Të shfuqizojë aktin administrativ të regjistrimit të pasurisë së paluajtshme nr.128/1, ZK.1453, vol.3, faqe 203 në emër të subjektit Komuna Qendër.

Sigurimin e padisë.

BAZA LIGJORE:
Ligji nr.49/2012”Për gjykatat administrative dhe gjykimin mosmarrëveshjeve administrative”, i ndryshuar.

                   KOLEGJI ADMINISTRATIV I GJYKATËS SË LARTË

pasi dëgjoi gjyqtarin Sokol Ngresi relator për çështjen dhe si shqyrtoi çështjen në tërësi në dhomë këshillimi,  

V Ë R E N:

I. Rrethanat e çështjes

1. Është pranuar si e provuar nga gjykatat e faktit se ish Komisioni i Kthimit e Kompensimit të Pronave pranë Këshillit të Rrethit Fier ka marrë në shqyrtim kërkesën e trashëgimtarëve të subjektit të shpronësuar Jani Kola dhe me vendimin nr.132, datë 14.02.1996, ka vendosur: “1.Të njohë pronësinë e ish pronarit të ndjerit Jani Kola mbi një truall me sipërfaqe prej 5.000 m2 e ndodhur në fshatin Grecalli të Komunës Qendër Fier, me kufizime nga V. me rrugë fshati, J.me truall dhe vend strehim i fshatit, L.me shtëpinë e Vasil Boçovës dhe nga P. me shtëpinë e Dhori Shytit; 2.Të kompensohet me truall fizik trashëgimtarët ligjore : 1.Trushi Kola, 2 Spiro Kola, 3. Llaqi Kola, me nga 1/3 pjesë secili, për 1/3 pjesë të Trush Kola e gëzojnë Jorgjie Kola, Kiu Kola, Liri Kola, Shpresa Kola, Kostandin Kola, Arsino Kola e Vangjeli Kola me nga 1/7 pjesë secili; për 1/3 pjesë të Spiro Kolës e gëzojnë bashkëshortja Kalie Kola dhe fëmijët Vangjeli Kola, Dhora Kola, Lena Kola e Thoma Kola me nga 1/5 pjesë secili me sipërfaqe 5,000 m2, me kufizime L. me rrugë, V.me tokë arë, P.tokë e lirë dhe J.kopështi i shkollës, sipas plan vendosjes bashkangjitur ketij vendimi. 3.Ky vendim është titull ekzekutiv i detyrueshëm për tu zbatuar nga të gjitha organet shtetërore dhe organet e rendit. 4.Kundër këtij vendimi mund të bëhet ankim në Gjykatën e Rrethit Fier”. 
2. Në favor të trashëgimtarëve të subjektit të shpronësuar të evidentuar në vendimin  nr.132, datë 14.02.1996 të ish Komisionit të Kthimit e Kompensimit të Pronave pranë Këshillit të Rrethit Fier, rezulton të jetë transkriptuar në regjistrin e trojeve private, indeksi nr.4, deri 16/K, datë 05.07.1996, trualli me sipërfaqe 5.000 m2, i lirë nga çdo barrë, fakt i konfirmuar nëpërmjet notë transkriptimit nr.1143 regj, datë 05.07.1996, lëshuar nga ish Zyra e Hipotekës Fier.
3. Me VKM nr. 509, datë 06.07.2011 “Për miratimin e listës përfundimtare të pronave të paluajtshme publike, shtetërore, që transferohen në pronësi ose në përdorim të Komunës Qendër Fier, të Qarkut të Fierit”, referuar numrit rendor 278 të lidhjes nr.1, pjesë përbërëse e këtij vendimi, rezulton që  Komunës Qendër Fier, ndër pronat e paluajtshme shtetërore brenda juridiksionit territorial e administrativ të saj, t’i ketë kaluar në pronësi edhe pasuria nr.128, Zona Kadastrale 1453, truall me sipërfaqe 10.968 m2, me emërtimin “Fushë sporti”.
4. Ish Komuna Qendër Fier rezulton të jetë pajisur nga Zyra Vendore e Regjistrimit te Pasurive të Paluajtshme Fier, me certifikatën e pronësisë datë 09.11.2011, për pasurinë nr.128/1, ZK 1453, Vol.3, Fq 203, “terren sportiv” me sipërfaqe 10.968 m2, me vendndodhje në Daullas, Fier. 
5. Me shkresën nr.742/1 prot, datë 11.12.2014 ish Komuna Qendër Fier, mbi kërkesën e paditësit për pajisje me planvendosje të pasurisë së trajtuar me vendimin nr.132, datë 14.2.1996 të ish K.K.K.Pronave, pranë Këshillit të Qarkut Fier, e ka bërë me dije se: “1.Pasuria për të cilën ju kërkoni planvendosje toke, sipas VKM nr.509, datë 06.07.2011, ka kaluar pasuri në pronësi të Komunës Qendër Fier, e regjistruar pranë ZVRPP Fier, me numër pasurie 128/1, zona kadastrale 1453 fshati Daullas dhe lloji i pasurisë terren sportiv me sipërfaqe 10.968 m2; 2.Për sa më sipër, Komuna Qendër Fier, nuk mund t’ju pajisë me planvendosje toke për pasurinë e kërkuar nga ana juaj; 3.Bashkëlidhur, po ju dërgojmë një kopje të VKM nr.509, datë 06.07.2011”.
6. Zyra Qendrore e Regjistrimit të Pasurive të Paluajtshme, mbi kërkesën e paditësit datë 01.04.2015, për regjistrim të vendimit nr.132, datë 14.2.1996 të ish K.K.K.Pronave, pranë Këshillit të Qarkut Fier, ka nxjerrë urdhrin nr. 664, datë 01.12.2015, që konsiston në refuzimin e kërkesës për regjistrim. Në vijim, Zyra Vendore e Regjistrimit të Pasurive të Paluajtshme Fier, me shkresën nr.3009/4 prot, datë 03.12.2015, i ka bërë me dije paditësit, se: “ZVRPP Fier ju dërgon bashkëlidhur kësaj shkresë Urdhrin e Kryeregjistruesit nr.664, datë 01.12.2015 për refuzimin e kërkesës tuaj për regjistrimin e pasurisë të ndodhur në ZK.1453 fshati Daullas, Njësia Administrative Qendër, pasi titulli i pronësisë krijon mbivendosje me pasurinë 128/1, ZK.1453, vol.3, fq.203 “terren sportiv” në pronësi të Komuna Qendër (pajisur me certifikatë pronësie). Kundër këtij urdhri mund të ankoheni në gjykatë brenda 30 ditëve nga marrja e njoftimit”.

7. Pala paditëse në datë 11.12.2015 i është drejtuar Gjykatës Administrative të Shkallës së Parë Vlorë me padinë objekt gjykimi, duke pretenduar se pala e paditur ka vepruar në kundërshtim me ligjin dhe kërkon pranimin e padisë, sipas objektit të saj.

8. Gjykata Administrative e Shkallës së Parë Vlorë, me vendimin nr.447, datë 31.03.2016, ka vendosur: “Rrëzimin e padisë si të pabazuar në prova dhe në ligj [...]”.
8.1. Lidhur me ndërgjyqësinë, gjykata fillimisht ka konstatuar se Bashkia Fier, në zbatim të VKM nr. 510, datë 10.06.2015 “Për miratimin e procedurave për transferimin e të drejtave dhe detyrimeve, personelit, aktive të trupëzuar e të patrupëzuara, të arkivave dhe çdo dokumentacioni tjetër zyrtar në njësitë e qeverisjes vendore, të prekura nga riorganizimi administrative-territoriale” me juridiksion territorial sipas ndarjes administrative-territoriale të përcaktuar me ligjin nr.115/2014”Për ndarjen. administrative-territoriale të njësive të qeverisjes vendore në Republikën e Shqipërisë”, është trashëgimtar ligjor i njësive të qeverisjes vendore, që janë shkrirë në të, përkatësisht nëntë njësi administrative, një prej të cilave është edhe Njësia Administrative Qendër. Në VKM nr.509, datë 06.07.2011 “Për miratimin e listës përfundimtare të pronave të paluajtshme publike, shtetërore që transferohen në pronësi ose në përdorim të Komunës Qendër Fier, të Qarkut Fier”, është bërë miratimi i listës përfundimtare të pronave të paluajtshme publike shtetërore brenda juridiksionit territorial e administrativ të Komunës Qendër Fier të Qarkut Fier, që kalon në pronësi apo përdorim të kësaj komune.

8.2. Gjykata ka arsyetuar më tej në vendimmarrjen e saj se në formularin për inventarizimin e pronave të paluajtshme shtetërore, në numrin rendor 278 të ZK,1453 me nr. pasurie 128, lloji pasurisë truall me emërtim pronë “Fushë sporti”, me sipërfaqe 10.968 m2, ka kaluar në pronësi të Komunës Qendër. Pasuria objekt gjykimi prej 5.000 m2 është pjesë e kësaj pasurie. Rezulton se nga ana e Komunës Qendër është bërë aplikimi në ZVRPP Fier, nga e cila është lëshuar certifikata e pronësisë për pasurinë nr.128/1 ZK 1453 e regjistruar në vol 3, fq 203, e llojit terren sportiv, me sipërfaqe 10,968 m2, në pronësi të Komunës Qendër (shih certifikatën e pronësisë). Në këto kushte Komuna Qendër është pajisur me certifikatë pronësie në bazë të titullit të pronësisë VKM nr.509, datë 06.07.2011 “Për miratimin e listës përfundimtare të pronave të paluajtshme publike, shtetërore që transferohen në pronësi ose në përdorim të Komunës Qendër Fier, të Qarkut Fier”, është bërë miratimi i listës përfundimtare të pronave të paluajtshme publike shtetërore, brenda juridiksionit territorial e administrativ të Komunës Qendër Fier të Qarkut Fier për pasurinë objekt gjykimi.

8.3. Nga ana e palës paditëse është dorëzuar dokumentacioni në ZVRPP Fier për riregjistrim të pasurisë së pretenduar të fituar me vendim të K.K.K. ish Pronarëve pranë Këshillit të Rrethit Fier. Nga ana e ZRPP Tiranë me shkresën nr.5341/5 prot, datë 01.12.2015, është bërë refuzimi i kërkesës së kërkuesit paditësit Laert Kola, për regjistrim të vendimit nr.132, datë 14.02.1996 të K.K.K.Pronave ish Pronarëve, pasi krijon mbivendosje me pasurinë nr.128/1, ZK 1453 regj, në vol 3, fq 203 e llojit terren sportive e cila figuron në emër të Komuna Qendër. Në kushtet kur pas trazirave të vitit 1997, regjistrimi i kësaj pasurie, për të cilën ishte përpiluar notë traskiptimi datë 05.07.1996, nga ana e ZVRPP Fier, konsiderohet si riregjistrim dhe aplikuesi duhej të paraqiste një sërë dokumentacionesh pranë ZVRPP Fier, si dhe në kushtet kur paditësi rezulton se është paraqitur për të bërë riregjistrim të pasurisë së pretenduar prej tij në vitin 2015, në zbatim të nenit 37 të ligjit nr.33, datë 21.03.2012 “Për regjistrimin e pasurive të paluajtshme” sipas të cilit midis të tjerave parashikohet se, “Përparësia e regjistrimit përcaktohet në varësi nga radha e paraqitjes në mënyrë të përshtatshme të dokumenteve të tyre të regjistruesi, pavarësisht nga data e përpilimit të tyre, pavarësisht se shënimi në kartelë mund të vonohet” me të drejtë nga ana e ZVRPP Fier është bërë regjistrimi i pasurisë nr.128/1 ZK.1453 e llojit terren sportiv, në emër të Komunës Qendër, në bazë të titullit të pronësisë VKM nr.509,datë 06.07.2011”Për miratimin e listës përfundimtare të pronave të paluajtshme publike, shtetërore që tranferohen në pronësi ose në përdorim të Komunës Qendër Fier, të Qarkut Fier”, është bërë miratimi i listës përfundimtare të pronave të paluajtshme publike shtetërore brenda juridiksionit territorial e administrativ të Komunës Qendër Fier të Qarkut Fier, që kalon në pronësi apo përdorim të kësaj komune, dhe është lëshuar certifikata e pronësisë për këtë pasuri në datë 09.11.2011.

8.4. Për sa më sipër, gjykata vlerëson se pala e paditur ZVRPP Fier ka vepruar në përputhje të plotë me ligjin. Gjykata vlerëson se pala paditëse për të realizuar interesat e saj pikë së pari duhet të godasë titullin e pronësisë së personit të tretë për pavlefshmëri dhe më pas të kërkojë çregjistrimin e kësaj prone prej palës së paditur ZVRPP Fier dhe regjistrimin e saj nëse plotëson kriteret ligjore në emrin e vet. Gjykata vlerëson se procedura e ndjekur prej palës së paditur ZVRPP Fier në situatën faktike aktuale është në përputhje të plotë me ligjin. Për sa më sipër gjykata vlerëson se padia është e pabazuar në prova dhe në ligj dhe si e tillë duhet të rrëzohet.

9. Kundër këtij vendimi ka paraqitur ankim Laert Kola i cili ka kërkuar ndryshimin e këtij vendimi dhe pranimin e padisë.

10. Gjykata Administrative e Apelit, me vendimin nr. 591, datë 07.12.2022, ka vendosur: “Ndryshimin e vendimit nr.447, datë 31.03.2016 të Gjykatës Administrative të Shkallës së Parë Vlorë; Pranimin e padisë; Shfuqizimin e urdhrit nr.664, datë 01.12.2015 të Zyrës Qendrore të Regjistrimit të Pasurive të Paluajtshme; Detyrimin e të paditurit Agjencia Shtetërore e Kadastrës, Drejtoria Vendore Fier, të fshijë regjistrimin e pasurisë nr.128/1 ZK 1453, terren sportiv sipas VKM-së nr.509, datë 06.07.2011 në emër të ish Komunës Qendër Fier; Detyrimin e të paditurit Agjencia Shtetërore e Kadastrës, Drejtoria Vendore Fier, të regjistrojë në përputhje me vendimin nr.132, datë 14.02.1996 të ish Komisionit të Kthimit dhe të Kompensimit të Pronave të Këshillit të Rrethit Fier, pasurinë nr.128/1 ZK 1453, terren sportiv, regjistruar sipas VKM-së nr.509, datë 06.07.2011 në emër të ish Komunës Qendër Fier [...]”.
10.1. Gjykata ka konkluduar në vendimmarrjen e saj se, [...] pavarësisht mënyrës së formulimit të kërkimeve në pjesën hyrëse të padisë, në përmbajtjen e saj paditësi rezulton të ketë vënë në diskutim ligjshmërinë e urdhrit nr.664, datë 01.12.2015 të Kryeregjistruesit, duke i atribuuar shkaqe pavlefshmërie relative. Në nenin 105 të Kodit të Procedurave Administrative 1999 (në fuqi në kohën e lindjes së konfliktit, tashmë i shfuqizuar), parashikohej se: “Për qëllimet e këtij ligji, do të konsiderohen akte administrative të gjitha vendimet e organeve të administratës publike të cilat krijojnë pasoja juridike për palët”. Gjithashtu, në nenin 2/2 të ligjit nr. 49/2012 “Për gjykatat administrative dhe gjykimin e mosmarrëveshjeve administrative”, i ndryshuar, parashikohet se: “2.”Akt administrativ individual” është çdo vullnet i shprehur nga organi publik, në ushtrim të funksionit të tij publik, ndaj një ose disa subjekteve individualisht të përcaktuara të së drejtës, që krijon, ndryshon ose shuan një marrëdhënie juridike konkrete”. Neni 115 K.Pr.Administrative 1999 parashikonte lidhur me pavlefshmërinë e akteve administrative se: “Pavlefshmëria e akteve administrative, në kuptimin e këtij Kodi, paraqitet në format e mëposhtme: a)akte administrative absolutisht të pavlefshme (akte të nxjerra në kundërshtim flagrant me ligjin); b)akte administrative relativisht të pavlefshme (akte të nxjerra në kundërshtim me ligjin)”. Sipas nenit 118: “1.Aktet administrative do të quhen relativisht të pavlefshme, në kuptimin e këtij Kodi, kur ato janë nxjerrë në kundërshtim me ligjin, por megjithatë nuk janë absolutisht të pavlefshme”.
10.2. Gjykata Administrative e Apelit tërheq vëmendjen mbi faktin se lloji i pavlefshmërisë që i atribuohet aktit objekt gjykimi, përbën elementin përcaktues në funksion të analizës së pretendimeve të parashtruara në padi nga njëra anë dhe nga ana tjetër të zbatimit nga gjykata të njërit prej parimeve themelore të procesit gjyqësor, parashikuar në nenin 6 K.Pr.Civile, që parashikon se: “Gjykata që gjykon mosmarrëveshjen duhet të shprehet mbi gjithçka që kërkohet dhe vetëm për atë që kërkohet”. Gjykata Administrative e Apelit vëren se urdhri nr.664, datë 01.12.2015 i Kryeregjistruesit, ka referencë pikërisht dispozitat e ligjit nr.33/2012 “Për regjistrimin e pasurive të paluajtshme”, cituar më lart. Duke iu referuar dispozitave të ligjit të mësipërm, gjykata e shkallës së parë ka mbërritur në përfundimin e të qënurit të padisë e pabazuar në ligj e prova. Gjykata Administrative e Apelit vëren se vendimi i gjykatës së shkallës së parë nuk reflekton zbatimin e kufijve të shqyrtimit gjyqësor, përcaktuar në nenin 37/1 të ligjit nr.49/2012 (cituar më lart). Gjykata Administrative e Apelit çmon se gjykata e shkallës së parë, në kuptim të nenit 17/2 të ligjit nr.49/2012, ka gabuar në cilësimin e fakteve dhe veprimet e lidhura me këtë mosmarrëveshje, duke identifikuar dispozitat e detyrueshme për t’u zbatuar prej saj, në funksion të zgjidhjes se drejtë të çështjes, por duke i interpretuar ato në mënyrë jokorrekte. Duke moskonfirmuar sa më sipër, Gjykata Administrative e Apelit tërheq paraprakisht vëmendjen mbi faktin se Kolegji Administrativ i Gjykatës së Lartë, nëpërmjet vendimit nr. 2235, datë 12.06.2016, ka argumentuar dhe konkluduar, se: “[...]Sa më sipër, Gjykata Administrative e Apelit ka vlerësuar se duke u mbështetur në vendimin unifikues nr.4, datë 10.12.2013, kur objekti dhe shkaku ligjor i padisë mosmarrëveshja objekt gjykimi është e natyrës civile dhe si rezultat i zgjidhjes së pasojave të çështjes me natyrë civile urdhërohet kryerja e disa veprimeve administrative si urdhërimi i ZVRPP për të kryer fshirjen ose regjistrimin e një prone të caktuar, atëherë shqyrtimi i këtyre çështjeve do të jetë në kompetencë të gjykatës civile. 5.Për përcaktimin e kompetencës lëndore në gjykimin e një çështjeje, gjykata duhet të ketë parasysh kërkimet e paditësit në padi, si dhe të drejtën ku ai i mbështet këto pretendime. Objekti i kërkimeve të paditësit kishte të bënte me pavlefshmërinë e regjistrimit të pronës objekt gjykimi në emër të paditurit Billall Memaj dhe detyrimin e Z.V.R.P.P.Kukës që këtë pasuri ta regjistrojë në favor të paditësit. Sa më sipër, shihet qartë se me kërkimet e tij të padisë, paditësi kundërshton veprimtarinë administrative të palës së paditur dhe kërkon prej saj kryerjen e veprimeve që që kanë të bëjnë me regjistrimin e pasurisë në favor të paditësit. Në këtë gjykim, gjykata do të shqyrtojë vetëm vlefshmërinë e regjistrimit të pronës nga i padituri Billall Mema dhe në varësi të këtij kërkimi, edhe ekzistencën e titullit të pronësisë së paditësit, titull i cili në kuptim të nenit 193 të K.Civil të mund të regjistrohet në regjistrat e palës së paditur. 6. Kolegji vë në dukje se, pavarësisht se secila prej palëve pretendon në sendin objekt gjykimi të drejtën e pronësisë, nuk është kjo e fundit objekti i këtij gjykimi, por vlefshmëria e regjistrimit të pasurisë nga i padituri dhe verifikimi i plotësimit të kushteve ligjore për regjistrimin e titullit të pronësisë që paditësi pretendon se disponon”. Për sa më sipër, Gjykata Administrative e Apelit tërheq vëmendjen mbi faktin se lëndë shqyrtimi gjatë gjykimit në shkallë të parë përbënte: §verifikimi i ligjshmërisë së veprimeve të regjistrimit, kryer nga pala e paditur; §verifikimi i ligjshmërisë së titullit të pronësisë së palës paditëse.

10.3. Në funksion të kësaj analize, Gjykata Administrative e Apelit vëren se Kryeregjistruesi, nëpërmjet urdhrit nr.664, datë 01.12.2015 (objekt padie), ka konfirmuar se:§ Vendimi nr.132, datë 14.02.1996 i Komisionit të Kthimit dhe Kompensimit të Pronave, kishte qenë regjistruar pranë ZVRPP Fier, me nr.1143, datë 05.07.1996; §ZVRPP Fier nuk i dispononte regjistrimet e kryera para vitit 1997, pasi dokumentacioni ishte djegur gjatë trazirave të atij viti;§ Pasuria e trajtuar me vendimin nr.132, datë 14.02.1996 të ish Komisionit të Kthimit dhe Kompensimit të Pronave, mbivendoset me pasurinë nr.128/1, ZK1453, vol 3, faqe 203 “terren sportiv”, regjistruar sipas VKM nr.509, datë 06.07.2011, në emër të Komuna Qendër, pajisur me certifikatë pronësie. Bazuar në të dhënat e mësipërme, pasqyruar në përmbajtjen e urdhrit nr.664,datë 01.12.2015, Kryeregjistruesi ka konfirmuar faktin se regjistrues i parë në rend kohor, i pasurisë nr.128/1, ZK 1453, “terren sportiv”, për sipërfaqen 5.000 m2, rezulton të ketë qenë pikërisht ish pronari Jani Kola/trashëgimtarët e tij, një ndër të cilët edhe paditësi Laert Kola. Në këtë kontekst, Gjykata Administrative e Apelit tërheq vëmendjen mbi faktin se: §në bazë të urdhrit nr.50, datë 08.07.1999 të Kryeregjistruesit, pasuritë e regjistruara në regjistrat e djegur në vitin 1997, do të duhej të ishin riregjistruar; § deri në përfundim të procesit të riregjistrimit të pronave të regjistruara në regjistrat e djegur, nuk do të duhej të ishte kryer asnjë regjistrim i ri. Duke vepruar përkundër urdhrit nr.50, datë 08.07.1999, pala e paditur rezulton të ketë regjistruar në vitin 2011, në emër të Komunës Qendër Fier, një pasuri që rezultonte e regjistruar në vitin 1996, në favor të palës paditëse. Pra, përparësia në regjistrim konfirmohet të ketë qenë në këtë rast një rregull i shkelur pikërisht nga pala e paditur. Në funksion të mbërritjes në këtë përfundim, Gjykata  Administrative e Apelit çmon të nevojshme të evidentojë faktin se VKM-ja nr.509, datë 06.07.2011 “Për miratimin e listës përfundimtare të pronave të paluajtshme publike, shtetërore, që transferohen në pronësi ose në përdorim të Komunës Qendër Fier, të Qarkut tw Fierit”, është disponuar në bazë e për zbatimin e ligjit nr.8744, ndatë 22.02.2001 “Për transferimin e pronave të paluajtshme publike të shtetit në njësitë e qeverisjes vendore”, dispozitat e të cilit parashikojnë se: Neni 1 “Qëllimi i ligjit. Ky ligj rregullon procesin e transferimit të pronave të paluajtshme publike të shtetit dhe titujt e pronësisë së shtetit mbi kapitalin e shoqërive tregtare dhe/ose ndërmarrjeve shtetërore nga pushteti qendror në njësitë e qeverisjes vendore. Në këtë ligj përcaktohen llojet që do t’u transferohen njësive të qeverisjes vendore, natyra e të drejtave të njësive të qeverisjes vendore mbi to dhe procesi, sipas të cilit do të bëhet transferimi i pronave”. Neni 2 “Përcaktimet e termave të përdorura në këtë ligj. a)”Prona” do të quajmë të gjitha pronat e paluajtshme publike të shtetit, si dhe titujt e pronësisë së shtetit mbi kapitalin e shoqërive tregtare dhe/ose ndërmarrjeve shtetërore”. Neni 3 “Prona që u transferohen njësive të qeverisjes vendore. U transferohen njësive të qeverisjes vendore pronat që përdoren për realizimin e funksioneve dhe/ose shërbimeve për bashkësinë të njohura me ligj, të tilla si: a) Pronat që përdoren për ushtrimin e funksioneve të tyre administrative. b) Pronat që përdoren për realizimin e programeve arsimore. c) Pronat që përdoren për realizimin e funksioneve në shëndetin publik. ç) Pronat që përdoren për realizimin e funksioneve ekonomike. d) Pronat që përdoren për kryerjen e veprimtarive social-kulturore e sportive. dh) Pronat që përdoren për ushtrimin e funksioneve në fushën e bujqësisë dhe të ushqimit. e) Pronat që përdoren për grumbullimin, depozitimin, pastrimin dhe shpërndarjen e ujit, si dhe për grumbullimin, depozitimin, pastrimin dhe shfrytëzimin e mbeturinave dhe ujërave të zeza. ë) Pronat që përdoren për sistemin e transportit publik. f) Pronat që përdoren si lehtësira të transportit vendor (urbane, rurale dhe ndërkomunare), përfshirë rrugët, rrugicat, urat, aeroportet dhe portet vendore. g) Prona të tilla si trotuare, sheshe, rrjeti i ndriçimit publik, si dhe pajisjet e tjera zbukuruese brendapërbrenda bashkive dhe komunave. gj) Prona të tilla si mjete për funeral, varrezat brendapërbrenda bashkive dhe komunave. h) Prona të tilla si monumentet historike e kulturore dhe bustet me interes vendor. i) Prona të tilla si pyje, kullota, parqe dhe kopshte publike, që kanë për qëllim të përdoren për interes vendor. j) Prona të tilla si struktura dhe njësi rezidenciale me interes vendor. k) Prona të cilat përdoren për kryerjen e funksioneve të tjera sipas ligjeve në fuqi”. Neni 8/a “Revokimi i transferimit të pronësisë. Këshilli i Ministrave, me propozimin e ministrit që mbulon pushtetin vendor, revokon transferimin e së drejtës së pronësisë kur: a)  prona nuk i shërben më realizimit të funksioneve ose shërbimeve, të njohura me ligj nga njësitë e qeverisjes vendore; b) prona, që ka kaluar në pronësi të qeverisjes vendore, përfshihet në fushën e veprimit të ligjit për kthimin dhe kompensimin e pronave”. Neni 17 “Afatet dhe procedurat e transferimit. Transferimi i pronave, sipas këtij ligji, do të përfundojë brenda 24 muajve pas hyrjes së tij në fuqi. Transferime të tjera do të kryhen edhe pas këtij afati, sa herë që do të ketë shtesa të funksioneve të njësive të qeverisjes vendore. Kryerja e transferimit do të bëhet si vijon: a) Jo më parë se afati i përcaktuar në nenin 21 të këtij ligji dhe jo më vonë se 13 muaj nga data e hyrjes në fuqi të tij, njësitë e qeverisjes vendore paraqesin në Këshillin e Ministrave listën e pronave që ato  kërkojnë t’u transferohen në përputhje me nenin 4 dhe nenet e kreut III të këtij ligji. b) Brenda 20 muajve nga data e hyrjes në fuqi e këtij ligji, Këshilli i Ministrave, pasi të shqyrtojë kërkesat e paraqitura nga njësitë e qeverisjes vendore, sipas shkronjës (a) të këtij neni, merr vendim paraprak për listën e pronave që do t’ia transferojë çdo njësie të qeverisjes vendore. Lista e pronave që transferohen përmban kushtet dhe kufizimet që Këshilli i Ministrave vendos për pronat në pajtim me këtë ligj. Lista u njoftohet menjëherë çdo njësie të qeverisjes vendore përkatëse, e cila, brenda 10 ditëve nga dita e njoftimit, e shpall atë publikisht. c) Jo më vonë se 3 muaj nga data e marrjes së listës së pronave, çdo njësi e qeverisjes vendore mund t’i parashtrojë Këshillit të Ministrave kundërshtime për përmbajtjen e listës, sipas shkaqeve të caktuara në nenin 19 të këtij ligji. ç) Jo më vonë se 24 muaj pas hyrjes në fuqi të këtij ligji, Këshilli i Ministrave do të vendosë përfundimisht për transferimin e pronës për të cilën ka kundërshtime nga njësitë e qeverisjes vendore, së bashku me ndonjë kusht ose kufizim që duhet zbatuar në këto prona. d) Njësitë e qeverisjes vendore, të cilat fillimisht paraqesin listën e pronës sipas nenit 17(a), mund ta kundërshtojnë vendimin përfundimtar të Këshillit të Ministrave para gjykatës së rrethit gjyqësor (seksioni administrativ), sipas nenit 19 të këtij ligji. dh) Njësitë e qeverisjes vendore, të cilat nuk e parashtrojnë listën e pronave sipas nenit 17(a), nuk kanë të drejtë të kundërshtojnë vendimin përfundimtar të Këshillit të Ministrave për transferimin e pronave”.

10.4. Në bazë e për zbatimin e ligjit nr.8744, datë 22.2.2001 “Për transferimin e pronave të paluajtshme publike të shtetit në njësitë e qeverisjes vendore”, Këshilli i Ministrave rezulton të këtë miratuar vendimin nr.500, datë 14.8.2001 “Për inventarizimin e pronave të paluajtshme shtetërore dhe transferimin e pronave në njësitë e qeverisjes vendore”, duke përcaktuar nëpërmjet tij se: “3.AITPP-ja, në bashkëpunim me Zyrën Qendrore të Regjistrimit të Pasurive të Paluajtshme (ZQRPP), harton brenda dy muajve nga hyrja në fuqi e këtij vendimi një plan të hollësishëm për të gjitha masat dhe veprimet që duhen ndërmarrë për inventarizimin dhe transferimin e pronës. Ky plan duhet të përcaktojë mënyrën e përgatitjes së dokumentacionit, atë të këmbimit të informacionit, rregullat për administrimin e informacionit dhe formularët standard, me udhëzimet përkatëse për plotësimin e tyre, që do të përdoren në të gjitha hapat e procesit. 4. AITPP-ja u dërgon, brenda tre muajve nga hyrja në fuqi e këtij vendimi, të gjitha institucioneve të përcaktuara sipas pikës 2 të këtij vendimi, të gjitha materialet dhe formularët e nevojshëm për inventarizimin dhe transferimin e pronave. AITPP-ja nxjerr udhëzime për çështje të veçanta, në zbatim të ligjeve nr. 8743 dhe 8744, datë 22.2.2001.5. ZQRPP-ja vë në dispozicion të AITPP-së, brenda katër muajve nga hyrja në fuqi e ligjit, listën e zonave kadastrale në Republikën e Shqipërisë. AITPP-ja bën grupimin e tyre sipas njësive të qeverisjes vendore. 6. Për të gjitha zonat kadastrale, ku regjistrimi fillestar i pronës ka përfunduar ose është në proces, inventarizimi i pronës publike, shtetërore mbështetet tek informacioni i marrë nga ZRPP-ja. Zyra e Regjistrimit të Pasurive të Paluajtshme përgatit listat e pronave shtetërore, të regjistruara ose në proces, për çdo zonë kadastrale, posaçërisht për miratimin e inventarit nga Këshilli i Ministrave. Përmbajtja dhe formati i këtyre listave verifikuese hartohet bashkërisht nga AITPP-ja dhe ZQRPP-ja. Këto lista duhet të sqarojnë për çdo pronë: indeksin e hartës, numrin e pasurisë, adresën, llojin e pronës, sipërfaqen e pronës dhe çdo specifikim tjetër, të nevojshëm, që ndodhet në ZRPP. ZRPP-të përgatisin dhe vënë në dispozicion të AITPP-së hartën treguese të pronave, sipas listës, për çdo zonë kadastrale, që është përpunuar deri në çastin e dhënies së informacionit. Zyrat e Regjistrimit të Pasurive të Paluajtshme në rrethe, brenda 6 muajve nga hyrja në fuqi e ligjit, dërgojnë në degët e AITPPQ-ve të gjithë dokumentacionin e përcaktuar në këtë pikë. Për ato zona kadastrale ku dokumentacioni i regjistrimit të pronës marrë nga ZRPP-ja është i plotë, ai shërben drejtpërdrejt për listën përfundimtare të inventarit...8. AITPP-ja dërgon në institucionet e administratës qendrore dhe në njësitë e qeverisjes vendore, të përcaktuara sipas pikës 2 të këtij vendimi, të gjithë dokumentacionin e marrë nga ZRPP-të dhe formularët, shoqëruar me udhëzimet, jo më vonë  se shtatë muaj pas hyrjes në fuqi të ligjit. Dokumentacioni  që u dërgohet  çdo njësie të qeverisjes vendore përmban të gjitha pronat shtetërore, të regjistruara dhe ato në proces, që u përgjigjen zonave kadastrale të territorit që ajo mbulon, ndërsa listat e verifikimit, që u dërgohen institucioneve  të pushtetit qendror, përfshijnë të gjitha pronat në shkallë vendi... 10. Institucionet e pushtetit qendror dhe organet e qeverisjes vendore, brenda tre muajve pas marrjes së dokumentacionit nga AITPP-ja, përgatisin dhe dërgojnë në DPP inventarin e pronave shtetërore nën përgjegjësitë e tyre administrative, në përputhje me formularët dhe udhëzimet e dërguara nga AITPP-ja...12. AITPP-ja, në mbështetje të informacionit të marrë, përgatit listën e inventarit dhe Ministria e Pushtetit Lokal ia paraqet për miratim Këshillit të Ministrave të tërën ose pjesë-pjesë, jo më vonë se 11 muaj nga hyrja në fuqi e ligjit. Këshilli i Ministrave miraton listën e inventarit, jo më vonë se 12 muaj nga data e hyrjes në fuqi e ligjit...17. Ministria e Pushtetit Lokal, në bazë të listës së inventarizimit dhe të kërkesave të njësive të qeverisjes vendore dhe pasi shqyrton kërkesat e bëra nga institucionet qendrore, sipas pikës 14 të këtij vendimi, së bashku me vendimet e Ministrisë së Pushtetit Lokal për tipat e pronave të transferuara, si tërësi, paraqet për miratim në Këshillin e Ministrave  jo më vonë se 19 muaj nga data e hyrjes në fuqi të ligjit, listat, e pjesshme apo tërësore, paraprake, të pronave që rekomandohen për transferim në pronësi dhe në përdorim të çdo njësie të qeverisjes vendore, së bashku me kushtet dhe kufizimet e pronave, të formuluara nga Këshilli i Ministrave. AITPP-ja ua dërgon listat paraprake të miratuara nga Këshilli i Ministrave, njësive të qeverisjes vendore dhe i shpall ato publikisht. Njësitë e qeverisjes vendore janë të detyruara t’i shpallin listat paraprake në vendet publike dhe mundësisht në media, jo më vonë se 10 ditë nga marrja e tyre prej AITPP-së, për një afat kohor jo më pak se 1 muaj. Ndërtesat dhe mjediset administrative nuk përfshihen në këto lista... 24. Pas miratimit nga Këshilli i Ministrave, sipas pikës 23, listat përfundimtare të pronave të zotëruara nga pushtetit qendror, me përgjegjësitë administrative, u dërgohen institucioneve përkatëse të pushtetit qendror dhe Zyrës Qendrore të Regjistrimit të Pasurive të Paluajtshme. Për pronat të regjistruara “pronë shtetërore” shënohet emri i institucionit të pushtetit qendror, i cili e ka në administrim. Për pronat që ende nuk janë regjistruar bëhet regjistrimi sipas procedurave të regjistrimit të pasurive dhe shënohet institucioni përgjegjës administrativ. Pronat që mbeten në pronësi të pushtetit qendror do të regjistrohen në emër të Republikës së Shqipërisë. 25.Derisa Këshilli i Ministrave të miratojë listën e pronave që do t’u transferohen njësive të qeverisjes vendore dhe listat e pronave që i mbeten në pronësi pushtetit qendror, me përgjegjësit e caktuar administrativ, institucionet e pushtetit qendror, të cilat kanë qenë deri në këto çaste, përgjegjës për mirëmbajtjen dhe riparimin e pronës publike e ruajnë këtë përgjegjësi.26. Institucionet e pushtetit qendror janë përgjegjës për:- mbajtjen e listave të inventarizimit, me përgjegjësi të përcaktuar menaxhimi, derisa të bëhet verifikimi i pronësisë publike të këtyre pronave dhe regjistrimi i tyre;-azhurnimin e listave të inventarizimit pas regjistrimit, kur prona të reja jepen në përgjegjësi administrative ose disa prona të tjera hiqen...”. 

10.5. Më tej, në bazë e për zbatimin e VKM nr.500, datë 14.8.2001, Agjencia e Inventarizimit dhe Transferimit të Pronave Publike (AITPP), rezulton të ketë miratuar Udhëzimin nr.2, datë 30.04.2002, duke përcaktuar nëpërmjet tij se: “Rregulla të Përgjithshme. Ky udhëzim dhe formularët e bashkangjitur do të përdorë nga Këshilli i Ministrave, ministritë, si dhe të gjitha institucionet e tjera qendrore (që më poshtë do të quhen Pushteti Qendror), të cilat kanë në administrim prona të paluajtshme të shtetit. Udhëzimi ka për qëllim kryesor:1.Njohjen me strukturat përgjegjëse dhe format e organizimit. 2.Njohjen me procesin dhe llojet e pronave të paluajtshme që do të inventarizohen.3.Paraqitjen e formularëve që do të përdoren për inventarizimin dhe rregullat për plotësimin e tyre. 3.1 Plotësimi i formularëve. Formularët e inventarizimit të pronave shtetërore të paluajtshme që do të përdoren nga të gjitha ato institucione të pushtetit qendror të cilat marrin udhëzimin dhe formularët e inventarizimit. Institucionet e pushtetit qendror përdorin ato formularë dhe inventarizojnë ato prona për të cilat ato kanë përgjegjësi administrative…”. Bazuar në dispozitat e sipërcituara rezulton se ZVRPP Fier, gjatë procesit të inventarizimit do të duhej të kishte përjashtuar nga lista përfundimtare e inventarit, duke mos e konfirmuar pronë shtetërore, pasurinë me sipërfaqe 5.000 m2, regjistruar në vitin 1996, në favor të ish pronarit Jani Kola. Moskryerja e këtij veprimi nga ZVRPP Fier, apo thënë ndryshe, përfshirja e truallit 5.000 m2, trajtuar sipas ligjit nr.7698, datë 15.04.1993 “Për kthimin dhe kompensimin e pronave ish-pronarëve” (me vendimin nr.132, datë 14.02.1996 të ish Komisionit të Kthimit e Kompensimit të Pronave pranë Këshillit të Rrethit Fier), në listën përfundimtare të inventarit të pronave shtetërore, është bërë shkak për transferimin e kësaj pasurie me VKM nr.509, datë 06.07.2011 “Për miratimin e listës përfundimtare të pronave të paluajtshme publike, shtetërore, që tranferohen në pronësi ose në përdorim të Komunës Qendër Fier, të Qarkut te Fierit.

10.6. Në këtë kontekst, Gjykata Administrative e Apelit konfirmon qëndrimin e palës së paditur se, regjistrimi i pasurisë, 128/1, ZK1453, “terren sportiv”, regjistruar sipas VKM nr.509, datë 06.07.2011, në emër të Komuna Qendër duhet të trajtohet sipas përcaktimeve të ligjit nr.8744, datë 22.02.2001”Për transferimin e pronave të paluajtshme publike të shtetit në njësitë e qeverisjes vendore”. Por, duke e konfirmuar këtë përfundim, Gjykata Administrative e Apelit tërheq vëmendjen e palës së paditur mbi faktin se, në reflektim të kuadrit ligjor e nënligjor të evidentuar më lart, VKM nr.509, datë 06.07.2011 rezulton të jetë disponuar vetëm pas konfirmimit padrejtësisht nga ZVRPP Fier, të truallit me sipërfaqe 5.000 m2, si pronë shtetërore. Duke e konsideruar pronë shtetërore truallin 5.000 m2, pas vitit 1997, pala e paditur rezulton të ketë konfirmuar me veprimet e saj faktin se, përkundër parashikimeve të Kodit Civil lidhur me rastet e humbjes së të drejtës së pronësisë, pronësia humbet edhe në rast se vërtetohet djegia e regjistrit në të cilin kanë qenë pasqyruar veprimet e regjistrimit të pronës. Në vlerësimin e Gjykatës Administrative të Apelit, bazuar pikërisht në legjislacionin e evidentuar në urdhrin e refuzimit të regjistrimit, objekt padie, pala e paditur do të duhej që, në vend të refuzimit, ta pranonte kërkesën për regjistrim të palës paditëse, duke korrigjuar në këtë mënyrë gjendjen e paligjshmërisë në regjistrime, shkaktuar prej saj. Gjykata Administrative e Apelit rithekson se gjendja e paligjshme, shkaktuar nga pala e paditur në këtë rast, konsiston në faktin se sipërfaqja 5.000 m2, pjesë e pasurisë nr.128/1, ZK1453, “terren sportiv”, me sipërfaqe të përgjithshme 10.968 m2, regjistruar në favor të Komunës Qendër Fier, është konfirmuar pronë shtetërore, duke u përfshirë në listën përfundimtare të inventarit të pronave shtetërore, edhe pas trajtimit të saj me vendimin nr.132, datë 14.02.1996 të ish Komisionit të Kthimit e Kompensimit të Pronave pranë Këshillit të Rrethit Fier. Pra, sipërfaqja 5.000 m2, pjesë e pasurisë nr.128/1, ZK 1453, “terren sportiv”, regjistruar në favor të Komunës Qendër Fier, është konfirmuar pronë shtetërore nga pala e paditur, si para, ashtu edhe pas vendimit nr.132, datë 14.02.1996 të ish Komisionit të Kthimit e Kompensimit të Pronave pranë Këshillit të Rrethit Fier, duke konfirmuar shtetin pronar në dy kohë, pavarësisht se ai konfirmohet i tillë, deri më datë 13.02.1996. Për sa më sipër, në vlerësimin e Gjykatës Administrative të Apelit, ankimi i paditësit  përmban shkaqe për ndryshimin në favor të tij, të vendimit të gjykatës së shkallës së parë. 

11. Kundër vendimit nr. 591, datë 07.12.2022, të Gjykatës Administrative të Apelit ka ushtruar rekurs në datë 10.02.2023 pala e paditur Agjencia Shtetërore e Kadastrës, Drejtoria Vendore Fier përfaqësuar nga Avokatura e Shtetit, e cila ka kërkuar prishjen e këtij vendimi dhe lënien në fuqi të vendimit të gjykatës së shkallës së parë, duke parashtruar këto shkaqe:
-Vendimi i Gjykatës Administrative të Apelit është marrë në kundërshtim me ligjin.

-Gjykata Administrative e Apelit, në mënyrë të gabuar nuk ka respektuar ligjin procedural për të zhvilluar një proces të rregullt ligjor, nëpërmjet garantimit së hetimit të plotë e të gjithanshëm, kërkesë kjo e sanksionuar në nenin 14, të Kodit të Procedurës Civile.

-Gjykata, bazuar në nenin 52 të ligjit nr.49/2012, duhet të kishte vendosur shqyrtimin e çështjes në seancë gjyqësor në praninë e palëve me qëllim konstatimin e drejtë të gjendjes faktike nëpërmjet debatit gjyqësor. Gjykata, nisur nga harku kohor prej 6 vitesh nga momenti i regjistrimit të çështjes, kryesisht duhet të ishte drejtuar ASHK, Drejtoria Vendore Fier në lidhje me gjendjen juridike të pronës objekt gjykimi. Konkretisht, pasuria objekt gjykimi rezulton e regjistruar me pronar F.K. Apollonia” SHA, regjistrim ky i kryer në datën 30.12.2020 në bazë të vendimit të Asamblesë së Përgjithshme të Aksionerëve dhe po në këtë datë është pajisur me certifikatë pronësie.

-Gjykata nuk ka kryer një proces të rregullt ligjor pasi nuk ka thirrur në gjykim të gjitha palët që preken nga shqyrtimi i këtij procesi. Nga ana e Gjykatës nuk është thirrur “F.K. Apollonia” SH.A si palë e interesuar, edhe pse vendimi mund të kishte rëndësi për interesat e tyre kjo, në respektim të parimi të drejtësisë, paanësisë dhe një procesi të rregullt ligjor.

-Gjithashtu, në bazë të nenit 451/a të K.Pr.Civie, e cila ka përcaktuar se: “Vendimi që ka marrë formë të prerë është i detyrueshëm për palët, për trashëgimtarët e tyre, për personat që heqin të drejta nga palët, për gjykatën që ka dhënë vendimin, dhe për të gjitha gjykatat dhe institucionet e tjera”. Pra vendimi ka fuqi provuese vetëm për palët që kanë marrë pjesë në proces”. Gjykata Administrative e Apelit, ka arsyetuar se paditësi Laert Kola e ka orientuar shqyrtimin gjyqësor në funksion të verifikimit të elementëve të pavlefshmërisë relative të urdhrit nr.664, datë 01.12.2015 të Kryeregjistruesit, duke iu referuar vendimit unifikues nr.3, datë 29.03.3012 të Kolegjeve të Bashkuara të Gjykatës së Lartë.

-Në lidhje me këtë arsyetim, vlerësojmë se do të duhej të shoqërohej me një analizë të plotë në lidhje me plotësimin e kushteve formale të kërkesë padisë. Fakti që gjykata e ka cilësuar një pavlefshmëri relative dhe jo absolute për urdhrin nr.664,datë 01.02.2015, do të duhej të vijonte me verifikimin e momentit se kur është depozituar kërkesë padia pranë Gjykatës Administrative së Shkallës së Parë, Vlorë. Vetë ligji i posaçëm që rregullon marrëdhënien juridike objekt gjykimi parashikon një afat të posaçëm ankimi, ligji nr.33/2012 “Për regjistrimin e pasurive të paluajtshme” (në fuqi në kohën që ka lindur konflikti)” është afati 30 ditor për ankimin në Gjykatën e Shkallës së Parë.

-Referuar urdhrit nr.664, datë 01.02.2015 (njoftuar paditësit me shkresën nr. 5351/5, datë 01.02.2015), në pikën 3 është orientuar pala paditëse që brenda një afati 30 ditor nga dita e komunikimit mund ta kundërshtojë urdhrin në gjykatë. Kundër këtij urdhri, kërkuesi mund të ushtrojë të drejtën e ankimit në gjykatë brenda 30 ditëve nga dita e komunikimit.

-Nga verifikimet në sistemin e gjykatës, rezulton që kërkesë padia është regjistruar në gjykatë me këto të dhëna: nr.2079 akti, datë 11.12.2015. Kodi Civil në neni 112, parashikon që: “E drejta e padisë që nuk është ushtruar brenda afatit të caktuar në ligj, shuhet dhe nuk mund te realizohet më me anë të gjykatës ose të organit tjetër kompetent”. Nga përkufizimi i dhënë në këtë pozitë del në pah natyra juridike e institutit të parashkrimit, pikërisht të parashkrimit shues.

-Nga përmbajtja e kësaj dispozite përcaktohet se parashkrimi përmban dy element thelbësorë: a) kalimin një periudhe kohe të caktuar dhe b) mosveprimin e titullarit për të ushtruar këtë të drejtë gjatë kësaj kohe. Kushti i parë përbën atë që quhet afat i parashkrimit të padisë dhe kushti i dytë konsiston me mosveprimin e titullarit të së drejtës në rastin kur ai mund dhe duhej të vepronte. Në analizë të sa më sipër trajtuar, vlerësojmë se gjykata administrative e apelit, në vendimin e saj ka anashkaluar një moment procedural mjaft të rëndësishëm, siç është afati i paraqitjes së kërkesë padisë.

-Vlerësojmë se Gjykata Administrative e Apelit Tiranë, në dhënien e vendimit nr.591, datë 07.12.2022, ka bërë keqinterpretim të ligjit material të posaçëm. Arsyetimi i gjykatës ku shprehet se ZVRPP Fier, gjatë procesit të inventarizimit do të duhej të kishte përjashtuar nga lista përfundimtare e inventarit, duke mos e konfirmuar pronë shtetërore, pasurinë me sipërfaqe 5.000 m², regjistruar në vitin 1996, në favor të ish pronarit Jani Kola, nuk qëndron dhe është totalisht i pabazuar.

-Zyra Qendrore e Regjistrimit të Pasurive të Paluajtshme Tiranë, sot Drejtoria e Përgjithshme e ASHK-së, në bazë të informacionit dhe dokumentacionit të vënë në dispozicion nga ish ZVRPP Fier, ka bërë verifikimin dhe analizimin e kërkesës së Laert Kola “Për regjistrimin e vendimit nr.132, datë 14.02.1996 të Komisionit të Kthimit dhe Kompensimit të Pronave, sipas disponimeve të bëra në: Nenin 195 i Kodit Civil, përcakton se: “Pasuritë e paluajtshme dhe të drejtat reale mbi ato që janë fituar ose njohur sipas dispozitave të këtij Kodi, nuk mund të tjetërsohen dhe kur është rasti, të ngarkohen me barrë, në rast se nuk është bërë regjistrimi i tyre në regjistrat publike”. 

-Në përfundim të këtij verifikimi sipas përcaktimeve ligjore të mësipërme, rezulton se: Në bazë e për zbatimi të ligjit nr.8744, datë 22.02.2001 të ligjit “Për transferimin e pronave të paluajtshme publike të shtetit në njësitë e qeverisjes vendore”, me VKM-në nr.509, datë 06.07.2011”Për miratimin e listës përfundimtare të pronave të paluajtshme publike, shtetërore që transferohen në pronësi ose në përdorim të Komunës Qendër Fier të Qarkut Fier”, është bërë miratimi i listës përfundimtare i pronave të paluajtshme publike shtetërore brenda juridiksionit territorial e administrativ të Komunës Qendër Fier të Qarkut Fier, që kalon në pronësi apo përdorim të kësaj komune.

-Në formularin për inventarizimin e pronave të paluajtshme shtetërore, me nr. rendor 278, të ZK,145, nr.128 pasurie, lloji truall, me emërtim pronë “fushë sporti”, me sipërfaqe 10.968 m², ka kaluar në pronësi të Komunës Qendër. Pasuria objekt gjykimi prej 5.000 m2 është pjesë e kësaj pasurie.

-Rezulton se nga ana e Komunës Qendër është bërë aplikimi në ZVRPP Fier, nga e cila është lëshuar certifikata e pronësisë për pasurinë nr.128.1, ZK 1453, vol. 3 fq, 203, e lloji terren sportiv, me sipërfaqe 10.968 m², në pronësi të Komunës Qendër. Në këto kushte Komuna Qendër është pajisur me certifikatë pronësie në bazë të titullit të pronësie VKM-së nr.509, datë 06.07.2011 “Për miratimin e listës përfundimtare të pronave të paluajtshme publike shtetërore, brenda juridiksionit territorial administrativ të komunës Qendër Fier të Qarkut Fier” për pasurinë objekt gjykimi.

-Në lidhje me sa më sipër, pas verifikimi të dokumentacionit rezultoi se pozicionimi gjeografik i pasurisë së fituar me vendimin nr.132,datë 14.02.1996 të KKKP bie mbi pasurinë nr.128/1, ZK 1453, Vol 3, Faqe 203, e llojit “terren sportiv”, regjistruar sipas VKM nr.509, datë 06.07.2011 “Për miratimin e listës përfundimtare të pronave të paluajtshme publike, shtetërore që transferohen në pronësi ose në përdorim të Komunës Qendër Fier, të Qarkut Fier. 

-Pra pasuria e ardhur për regjistrim krijon mbivendosje me pasurinë nr.128/1, Z.K 1453, Vol 3, Faqe 203, e llojit “terren sportiv”, regjistrua në emër të Komuna Qendër dhe pajisur me certifikatë pronësie. Ndodhur në këto kushte ZVRPP Fier në zbatim të nenit 37,44 dhe 45 të ligjit nr.33, datë 21.03.2012 “Për regjistrimin e pasurive të paluajtshme” dhe Udhëzimit nr.2 datë 12.09.2012 të Këshillit të Ministrave “Për procedurën e regjistrimit në zyrat e regjistrimit të pasurive të paluajtshme, nëpërmjet projekt urdhrit të refuzimit, ka propozuar refuzimin e kërkesës së Laert Kola. 

-Në vijim ZQRPP Tiranë ka nxjerrë urdhrin nr. 664, datë 01.12.2015, ZQRPP Tiranë, sipas së cilit është vendosur refuzimi i kërkesës së Laert Kola për regjistrimin e vendimit nr.132, datë 14.02.1996 të Komisionit te Kthimit e Kompensimit të Pronave ish Pronarëve, pasi krijon mbivendosje me pasurinë nr.128/1, ZK 1453, Vol 3, faqe 203 “terren sportiv”, regjistruar sipas VKM nr.509, datë 06.07.2011, në emër të Komuna Qendër, i pajisur me certifikatë pronësie”.

-Sa më sipër, ZVRPP Fier ka vepruar në përputhje të plotë me ligjin material dhe aktet nënligjore të dala në zbatim të tij. Një moment tjetër i rëndësishëm është fakti se nga aktet pjesë e dosjes gjyqësore, nuk rezulton që pala paditëse të ketë kundërshtuar në rrugë gjyqësore titullin e pronësisë së të tretëve pra VKM nr.509/2011 për pavlefshmëri dhe më pas të kërkojë çregjistrimin e kësaj pronë prej palës së paditur ish ZVRPP Fier dhe regjistrimin e saj nëse plotëson kriteret ligjore në emrin e vet.

-Sa më sipër trajtuar, vlerësojmë se Gjykata Administrative e Apelit, ka disponuar në kundërshtim me kuadrin ligjor dhe nënligjor material në fuqi, të aplikueshëm në kohën e ngritjes së padisë. Në përfundim, duke vlerësuar se vendimi i Gjykatës Administrative të Apelit është marrë në interpretim dhe zbatim të gabuar të Kodit të Procedurës Civile, ligjit nr.49/2012, si dhe në interpretim dhe zbatim të gabuar të neneve 25, 37, pika 3 dhe 45 të ligjit nr.33/2012, datë 21.03.2012 “Për regjistrimin e pasurive të paluajtshme” dhe Udhëzimit nr.2, datë 12.09.2012 “Për përcaktimin e elementeve të akteve, që verifikohen nga zyra e regjistrimit të pasurive të paluajtshme dhe të procedurës për nxjerrjen e urdhrit të regjistruesit”. Për sa më sipër kërkojmë prishjen e vendimit nr.591, datë 07.12.2022 të Gjykatës Administrative të Apelit Tiranë dhe lënien në fuqi të vendimit nr.447, datë 31.03.2016 të Gjykatës Administrative të Shkallës së Parë, Vlorë.

12. Kundër vendimit nr. 591, datë 07.12.2022, të Gjykatës Administrative të Apelit ka ushtruar rekurs në datë 20.02.2023 nga person i tretë Bashkia Fier, e cila ka kërkuar prishjen e këtij vendimi dhe lënien në fuqi të vendimit të gjykatës së shkallës së parë, duke parashtruar këto shkaqe:
-Vendimi i Gjykatës Administrative të Apelit është marrë në kundërshtim me ligjin.

-Gjykata Administrative e Apelit, ka gabuar kur ka ligjëruar pretendimet e paditësit, duke detyruar Agjencinë Shtetërore të Kadastrës, Drejtoria Vendore Fier të fshijë regjistrimin e pasurisë nr.128/1 regj. Zk.1453, terren sportiv, sipas VKM-së nr.509, datë 06.07.2011 në emër të ish Komunës Qendër, për sipërfaqen 5.000m2 dhe detyrimin e këtij institucioni ta regjistrojë atë në përputhje me vendimin nr.132, datë 14.02.1996 të ish Komisionit të Kthimit dhe Kompensimit të Pronave të Këshillit të Rrethit Fier, në favor të paditësit.
-Gjykata nuk e ka zgjidhur drejt çështjen objekt gjykimi. Ajo nuk ka bërë një hetim të plotë, gjithëpërfshirës dhe me dashje ka arritur në krijimin e bindjes së saj jo të drejtë materialisht. Ajo ka bërë një interpretim të fakteve dhe rrethanave tërësisht në favor të palës paditëse, duke anashkaluar të gjitha dispozitat ligjore materiale dhe procedurale. Ligji nr.33, datë 21.03.2012 “Për regjistrimin e pasurive të paluajtshme”, në nenin 37, parashikon se: “Përparësia e regjistrimit përcaktohet në varësi nga radha e paraqitjes në mënyrë të përshtatshme të dokumenteve të tyre regjistruesit, pavarësisht nga data e përpilimit të tyre, pavarësisht se shënimi mund të vonohet”. 
-Regjistrimi i pasurisë objekt gjykimi, nga ana e ish ZVRPP në emër të Komunës Qendër në bazë të titullit të pronësisë VKM nr.509, datë 06.07.2011 “Për miratimin e listës përfundimtare të pasurive të paluajtshme publike, shtetërore që transferohen në pronësi ose në përdorim të Komunës Qendër Fier, Qarku Fier”, është një regjistrim i kryer në përputhje me ligjin material dhe aktet nënligjore të dala në zbatim të tij.

-Ashtu siç ka rezultuar e provuar në gjykimin në shkallë të parë, me urdhrin nr.664, datë 1.12.2015 të Kryeregjistruesit është disponuar refuzimi i kërkesës së palës paditëse Laert Kola për regjistrimin e vendimit nr.132, datë 14.02.1996 të KKP, me arsyetimin se krijon mbivendosje me pasurinë e regjistruar në emër të Komunës Qendër, e pajisur me certifikatë pronësie, bazuar në VKM nr.509, datë 06.07.2011.Vetë ky urdhër, ka orientuar palën paditëse që brenda afatit 30 ditor ta kundërshtojë këtë urdhër në gjykatë.
-Ka rezultuar gjithashtu e provuar se nga pala paditëse nuk është kundërshtuar urdhri i sipërcituar në gjykatë, duke sjellë pabazueshmërinë e kërkimeve të paditësit në këtë kërkesë padi, pasi nuk mund të kërkohet detyrimi i të paditurit të fshijë nga regjistrat publik pasurinë objekt gjykimi pa goditur më parë aktin bazë më të cilat pretendohet se janë cenuar interesat e palës paditëse.
-Ka rezultuar gjithashtu e provuar gjatë gjykimit në shkallë të parë se pala paditëse nuk e ka kundërshtuar në rrugë gjyqësore vlefshmërinë e titullit të pronësisë VKM nr.509, datë 06.07.2011, për t'i hapur rrugë kërkimeve të tij sipas objektit të padisë.
-Sa më sipër, legjitimimi i kërkimeve të paditësit nga ana e Gjykatës Administrative të Apelit, është tërësisht i pabazuar në ligj, haptazi në favor të palës paditëse dhe në zbatim të gabuar të ligjit material e procedural, në dëm të Komunës Qendër, Bashkia Fier.
-Në përfundim kërkojmë ndryshimin e vendimit nr.591, datë 07.12.2022 të Gjykatës Administrative të Apelit Tiranë dhe lënien në fuqi të vendimit nr.447, datë 31.03.2016 të Gjykatës Administrative të Shkallës së Parë Vlorë.

13. Ndaj rekursit të paraqitur nga Agjencia Shtetërore e Kadastrës, Drejtoria Vendore Fier përfaqësuar nga Avokatura e Shtetit, ka paraqitur kundërrekurs pala paditëse Laert Kola, duke kërkuar mospranimin e rekursit të paraqitur ndaj vendimit të Gjykatës Administrative të Apelit, si një vendim i marrë në zbatim të drejtë të ligjit.

14. Në  datë  19.01.2026 pala paditë se ka paraqitur parashtrime me shkrim duke kërkuar përfundimisht mospranimin e rekursit.

II. Vlerësimi i Kolegjit Administrativ 

15. Kolegji vlerëson të arsyeshme të evidentojë faktin se rekursi është regjistruar pranë Gjykatës së Lartë në vitin 2023. Gjyqtari relator ka marrë në shqyrtim kërkesën e palës paditëse për përshpejtimin e gjykimit të çështjes dhe ka vlerësuar se ka shkaqe për pranimin e saj, referuar edhe vendimit  nr.3, datë 17.02.2022 të Gjykatës Kushtetuese me të cilin është konstatuar shkelja e cenimit të së drejtës për gjykim brenda një afati të arsyeshëm nga Gjykata Administrative e Apelit, pikërisht për çështjen objekt gjykimi.

16. Konstatohet se rekursi është paraqitur brenda afatit prej 30 (tridhjetë) ditor, të parashikuar në nenin 443, pika 2 të Kodit të Procedurës Civile. Gjithashtu rekursi i është komunikuar palës paditëse, e cila ka paraqitur kundërrekurs.

17. Kolegji vlerëson se rekursi i palës së paditur ngre shkaqe nga ato të parashikuara në nenin 58 të ligjit nr. 49/2012, që lidhen me zbatimin e keq të ligjit material të një rëndësie themelore për njësimin, sigurinë dhe/ose zhvillimin e praktikës gjyqësore. Kjo dispozitë, parashikon se, : “Vendimet e shpallura nga Gjykata Administrative e Apelit në rastet që parashikohen në këtë ligj, mund të ankimohen me rekurs në Gjykatën e Lartë: a) për zbatim të gabuar të ligjit material ose procedural, të një rëndësie themelore për njehsimin, sigurinë dhe/ose zhvillimin e praktikës gjyqësore; b) kur vendimi i ankimuar është i ndryshëm nga praktika e Kolegjit Administrativ ose e Kolegjeve të Bashkuara të Gjykatës së Lartë; c) ka shkelje të rënda të normave procedurale, me pasojë pavlefshmërinë e vendimit ose të procedurës së gjykimit.”.

18. Nga shqyrtimi në tërësi i akteve që ndodhen në dosjen gjyqësore, objektit dhe shkakut të padisë, pretendimeve e prapësimeve të palëve, vendimeve të gjykatave të faktit, si dhe shkaqeve të rekursit, Kolegji vlerëson se vendimi nr. 591, datë 07.12.2022 i Gjykatës Administrative të Apelit është rrjedhojë e respektimit të gabuar të kërkesave të ligjit material, konkretisht të neneve 24, 25, 26, 27 dhe 37 të ligjit nr. 33/2012 “Për regjistrimin e pasurive të paluajtshme” dhe si i tillë, duhet të prishet dhe të lihet në fuqi vendimi nr. 447, datë 31.03.2016  i Gjykatës Administrative e Shkallës së Parë Vlorë, në referim të nenit 63, pika 1, shkronja b) të ligjit nr. 49/2012. Ky përfundim mbështetet në të njëjtën gjendje faktike të pranuar nga gjykatat e faktit dhe nga vetë aktet e administruara në gjykim. Mospajtimi i Kolegjit lidhet vetëm me mënyrën e interpretimit dhe të zbatimit të normave materiale mbi këto fakte, dhe jo me ndryshimin apo rivlerësimin e tyre.

19. Siç u evidentua edhe më lart, nga aktet e administruara në gjykim dhe të pranuara edhe nga gjykatat e faktit, rezulton se me vendimin nr.132, datë 14.02.1996, ish Komisioni i Kthimit e Kompensimit të Pronave pranë Këshillit të Rrethit Fier ka vendosur: “1.Të njohë pronësinë e ish pronarit të ndjerit Jani Kola mbi një truall me sipërfaqe prej 5.000 m2 e ndodhur në fshatin Grecalli të Komunës Qendër Fier, me kufizime nga V. me rrugë fshati, J.me truall dhe vend strehim i fshatit, L.me shtëpinë e Vasil Boçovës dhe nga P. me shtëpinë e Dhori Shytit; 2.Të kompensohet me truall fizik trashëgimtarët ligjore 1.Trushi Kola, 2 Spiro Kola, 3. Llaqi Kola, me nga 1/3 pjesë secili, për 1/3 pjesë të Trush Kola e gëzojnë Jorgjie Kola, Kiu Kola, Liri Kola, Shpresa Kola, Kostandin Kola, Arsino Kola e Vangjeli Kola me nga 1/7 pjesë secili; për 1/3 pjesë të Spiro Kolës e gëzojnë bashkëshortja Kalie Kola dhe fëmijët Vangjeli Kola, Dhora Kola, Lena Kola e Thoma Kola me nga 1/5 pjesë secili me sipërfaqe 5,000 m2, me kufizime L. me rrugë, V.me tokë arë, P.tokë e lirë dhe J.kopështi i shkollës, sipas plan vendosjes bashkangjitur ketij vendimi [...]. Kolegji i referohet këtij vendimi dhe përmbajtjes së tij vetëm në funksion të gjendjes faktike të pranuar në gjykim, pa bërë asnjë riformulim apo zëvendësim të rrethanave të konstatuara nga gjykatat e faktit.
20. Ky vendim rezulton të jetë transkriptuar në regjistrin e trojeve private, indeksi nr.4, deri 16/K, datë 05.07.1996, trualli me sipërfaqe 5.000 m2, i lirë nga çdo barrë, fakt i konfirmuar nëpërmjet notë transkriptimit nr.1143 regj, datë 05.07.1996, lëshuar nga ish Zyra e Hipotekës Fier. Ndërkohë, me VKM nr.509, datë 06.07.2011, ish Komunës Qendër i ka kaluar në pronësi edhe pasuria nr.128, Zona Kadastrale 1453, truall me sipërfaqe 10.968 m2, me emërtimin “Fushë sporti” dhe për këtë pasuri është lëshuar edhe certifikata e pronësisë datë 09.11.2011, për pasurinë nr.128/1, ZK 1453, Vol.3, Fq 203, “terren sportiv” me sipërfaqe 10,968 m2, me vendndodhje në Daullas, Fier. Edhe kjo rrethanë merret nga Kolegji ashtu siç rezulton e provuar nga aktet e dosjes dhe vendimet e mëparshme, ndërsa vlerësimi që pason është thjesht juridik, lidhur me pasojat që burojnë nga bashkëekzistenca e këtyre titujve në planin e regjistrimit.
21. Me shkresën nr. 3009/4 prot, datë 03.12.2015, Zyra Vendore e Regjistrimit të Pasurive të Paluajtshme Fier, i ka njoftuar paditësit, urdhrin e Kryeregjistruesit nr.664, datë 01.12.2015 për refuzimin e kërkesës së tij për regjistrimin e pasurisë të ndodhur në ZK.1453 fshati Daullas, Njësia Administrative Qendër, pasi titulli i pronësisë krijon mbivendosje me pasurinë 128/1, ZK.1453, vol.3, fq.203 “terren sportiv” në pronësi të Komuna Qendër (pajisur me certifikatë pronësie). Objekt i këtij gjykimi administrativ është pikërisht ky akt administrativ i Kryeregjistruesit, për të cilin pala paditëse, ka pretenduar se është nxjerrë në kundërshtim me ligjin, duke cenuar të drejtat e pronësisë së fituara më parë prej tij. Pra, objekt shqyrtimi në këtë gjykim mbetet ligjshmëria e refuzimit të regjistrimit, në raport me gjendjen juridike të pasurisë dhe të regjistrimeve në kohën e nxjerrjes së urdhrit nr.664, datë 01.12.2015, dhe jo rivendosja apo ndryshimi i rrethanave faktike të çështjes.
22. Është pretenduar nga pala paditëse se urdhri i Kryeregjistruesit nr.664, datë 01.12.2015 për refuzimin e kërkesës së tij për regjistrimin e pasurisë të ndodhur në ZK.1453 fshati Daullas, Njësia Administrative Qendër, është nxjerrë në kundërshtim me ligjin nr. 33/2012 “Për regjistrimin e pasurive të paluajtshme”, pasi kjo pasuri ka qenë më parë e regjistruar në favor të tij, referuar notës së transkiptimit të vitit 1996 të lëshuar nga ish Zyra e Hipotekës.
23. Në kundërshtim me dispozitat e ligjit nr. 7843 datë 13.07.1994 “Për regjistrimin e pasurive të paluajtshme”, Gjykata Administrative e Apelit e ka konsideruar të kryer procesin administrativ të regjistrimit fillestar të titullit të pronësisë, vendimit nr.132, datë 14.2.1996 të ish K.K.K.Pronave, pranë Këshillit të Qarkut Fier. Qëllimi i këtij ligji ka qenë pikërisht kalimi nga sistemi i mëparshëm i administrimit të titujve të pronësisë mbi pasuritë e paluajtshme, në sistemin e ri kadastral, duke mbartur detyrimin e çdo subjekti pronar apo mbajtës të të drejtave reale, për të iniciuar procesin e regjistrimit fillestar të titujve të pronësisë. Ndërkohë që, pajisja e palës paditëse me notën e transkriptimit nr.1143 regj, datë 05.07.1996, lëshuar nga ish Zyra e Hipotekës Fier, nuk është një akt i rrjedhur nga procesi i regjistrimit fillestar sipas rregullave të këtij ligji. Në këtë pikë, Kolegji nuk mohon ekzistencën e notës së transkriptimit të vitit 1996 si fakt i provuar, por vlerëson juridikisht se ky element, në mungesë të regjistrimit sipas sistemit kadastral të parashikuar nga ligji i posaçëm, nuk mjaftonte që organi i regjistrimit të anashkalonte një titull tjetër tashmë të regjistruar.

24. Sipas nenit 23 të tij: “Regjistrimi fillestar i çdo pasurie të paluajtshme bëhet me përgatitjen e një kartele në pajtim me dispozitat e këtij ligji dhe në përputhje me dispozitat e çdo akti që përcakton pronësinë ose marrëveshjet apo detyrimet që ekzistojnë për pasuritë e paluajtshme”. Në dispozitat vijuese, ligji nr.7843, datë 13.07.1994 përcaktonte edhe rregullat mbi mënyrën e regjistrimit fillestar, njoftimin e regjistrimit të përkohshëm nëpërmjet afishimit publik, më tej ligjërimin e regjistrimit fillestar dhe zgjidhjen e mosmarrëveshjeve që mund të lindnin nga ky proces.


25. Ka qenë ky ligji i kohës që, referuar çastit kur është fituar e drejta e pronësisë për truallin prej 5.000 m2 (vendimin nr.132, datë 14.02.1996 të ish Komisioni i Kthimit e Kompensimit të Pronave pranë Këshillit të Rrethit Fier) duhej të respektohej nga pala paditëse me qëllim regjistrimin e kësaj pasurie në sistemin e ri të regjistrimit, pajisjen me certifikatën e pronësisë, e për rrjedhojë, fitimin e sigurisë juridike për gëzimin e kësaj të drejte. Mosmarrëveshja objekt gjykimi ka lindur në kohën kur ka përfunduar veprimtaria e Këshillit të Ministrave për identifikimin, inventarizimin dhe kalimin në pronësi të pasurive të paluajtshme. Me fjalë të tjera, problemi në këtë gjykim nuk qëndron tek mohimi i faktit të fitimit të së drejtës sipas vendimit nr.132, datë 14.02.1996, por tek vlerësimi juridik i mënyrës se si kjo e drejtë duhej të sillej në sistemin e regjistrimit për t'iu kundërvënë regjistrimeve të mëvonshme.
26. Sipas VKM nr.500, datë 14.08.2001 “Për inventarizimin e pronave të paluajtshme shtetërore dhe transferimin e pronave në njësitë e qeverisjes vendore”, pika 6, : “Për të gjitha zonat kadastrale, ku regjistrimi fillestar i pronës ka përfunduar ose është në proces, inventarizimi i pronës publike, shtetërore mbështetet tek informacioni i marrë nga ZRPP-ja. Zyra e Regjistrimit të Pasurive të Paluajtshme përgatit listat e pronave shtetërore, të regjistruara ose në proces, për çdo zonë kadastrale, posaçërisht për miratimin e inventarit nga Këshilli i Ministrave. Përmbajtja dhe formati i këtyre listave verifikuese hartohet bashkërisht ngaAITPP-ja dhe ZQRPP-ja. Këto lista duhet të sqarojnë për çdo pronë: indeksin e hartës, numrin e pasurisë, adresën, llojin e pronës, sipërfaqen e pronës dhe çdo specifikim tjetër, të nevojshëm, që ndodhet në ZRPP. ZRPP-të përgatisin dhe vënë në dispozicion të AITPP-së hartën treguese të pronave, sipas listës, për çdo zonë kadastrale, që është përpunuar deri në çastin e dhënies së informacionit. Zyrat e Regjistrimit të Pasurive të Paluajtshme në rrethe, brenda 6 muajve nga hyrja në fuqi e ligjit, dërgojnë në degët e AITPPQ-ve të gjithë dokumentacionin e përcaktuar në këtë pikë. Për ato zona kadastrale ku dokumentacioni i regjistrimit të pronës marrë nga ZRPP-ja është i plotë, ai shërben drejtpërdrejt për listën përfundimtare të inventarit. Ministria e Pushtetit Lokal e paraqet këtë listë për miratim në Këshillin e Ministrave. Për zonat ku regjistrimi i pronave nuk ka filluar ende, inventarizimi i pronës publike të mbështetet në burimet e informacionit të vetë institucionit të përfshirë në procesin inventarizues dhe në verifikimet në terren, aty ku është e nevojshme.”. Informacioni mbi të cilin është bazuar Këshilli i Ministrave për identifikimin, inventarizimin dhe transferimin e pronave të paluajtshme për ish Komunën Qendër, është siguruar në zbatim të këtij bashkëpunimi mes AITPPQ dhe ZVRPP Fier, ku ka munguar informacioni për ekzistencën e regjistrimit të mëparshëm të një titulli pronësie për një pjesë të pasurisë nr.128, Zona Kadastrale 1453, truall me sipërfaqe 10.968 m2, me emërtimin “Fushë sporti”, pikërisht për shkak të mosregjistrimit fillestar të vendimit nr.132, datë 14.02.1996 të ish Komisioni i Kthimit e Kompensimit të Pronave pranë Këshillit të Rrethit Fier, sipas nenit 23 të ligjit nr.7843, datë 13.07.1994.

27. Edhe në dispozitat e ligjit nr.33/2012 “Për regjistrimin e pasurive të paluajtshme”, (që ka shfuqizuar ligjin nr.7843, datë 13.07.1994), janë parashikuar rregullat mbi regjistrimin fillestar të titujve të pronësisë, edhe për ato të krijuara para hyrjes në fuqi të tij. 


28. Sipas nenit 37 të ligjit nr.33/2012, “1.Përparësia e regjistrimit përcaktohet në varësi nga radha e paraqitjes në mënyrë të përshtatshme të dokumenteve të tyre te regjistruesi, pavarësisht nga data e përpilimit të tyre dhe pavarësisht se shënimi në kartelë mund të vonohet. 2. Regjistruesi nuk mund të pranojë asnjë regjistrim të ri të një pasurie të paluajtshme, nëse për këtë pasuri ka një regjistrim të mëparshëm të një titulli, sipas neneve 44 dhe 45 të këtij ligji. 3. Në rastet kur dokumentet e paraqitura për regjistrim krijojnë mbivendosje, me një pasuri të regjistruar më parë, regjistruesi, me urdhër të arsyetuar, refuzon regjistrimin e pasurisë për atë pjesë që krijon mbivendosje, deri në zgjidhjen gjyqësore dhe orienton kërkuesin për zgjidhjen e çështjes në rrugë administrative a gjyqësore.”. Në kushtet që ky titull pronësie nuk ka qenë më parë i regjistruar sipas ligjit nr.7843, datë 13.07.1994 “Për regjistrimin e pasurive të paluajtshme” përparësi për ZVRPP Fier ka patur titulli i pronësisë VKM nr.509, datë 06.07.2011, i paraqitur më parë për regjistrim (regjistruar në kohën kur në fuqi ka qenë ligji nr. 7843/1994), në raport me kërkesën e palës paditëse datë 01.04.2015. Prandaj, referimi i Kolegjit në nenin 37 të ligjit nr.33/2012 nuk synon të zëvendësojë rrethanat faktike të pranuara në gjykim, por të përcaktojë pasojën juridike që ligji lidh me ekzistencën, në regjistër, të një titulli të mëparshëm të regjistruar për të njëjtën pasuri ose për pasuri që mbivendosen.

29. Ndryshe nga sa ka arsyetuar Gjykata Administrative e Apelit, Kolegji vlerëson se me të drejtë kërkesa e palës paditëse, datë 01.04.2015, për regjistrim të vendimit nr.132, datë 14.2.1996 të ish K.K.K.Pronave është refuzuar nga ana e Kryeregjistruesit pasi, në sistemin e regjistrimit të pasurive të paluajtshme rezulton një tjetër titull pronësie i regjistruar që përfshin edhe pasurinë e njohur trashëgimtarëve të ish pronarit Jani Kola me vendimin e sipërcituar. Për rrjedhojë, me të drejtë gjykata administrative e shkallës së  parë  ka disponuar me rrëzimin e padisë, duke analizuar se veprimtaria e organit publik është kryer në përputhje me dispozitat e ligjit nr.33/2012. Kjo do të thotë se kundërshtimi i Kolegjit ndaj arsyetimit të Gjykatës Administrative të Apelit bazohet në përfundimin se, mbi faktet e pranuara, organi i regjistrimit nuk kishte kompetencë të kapërcente pengesën ligjore që krijonte regjistrimi ekzistues.
30. Në  rastin konkret rezulton që paditësi disponon një titull pronësie, i cili i kundërvihet po një tjetër titulli pronësie, ligjshmëria e të cilit nuk është kontestuar dhe që është regjistruar paraprakisht në sistemin e ri të regjistrimit nga ish ZVRPP Fier. Nuk është në kompetencën e këtij organi publik që të vlerësojë se cili nga titujt e pronësisë është i ligjshëm e për rrjedhojë, në një situatë të tillë të çregjistrojë titullin e regjistruar më parë. Në këtë rast, në respektim të nenit 37 të ligjit nr.33/2012, i padituri me të drejtë ka refuzuar kërkesën e paditësit, duke e orientuar atë për zgjidhjen e çështjes në rrugë gjyqësore. Pikërisht për këtë arsye, vlerësimi i Kolegjit nuk konsiston në përcaktimin se cili titull është materialisht më i drejtë, por në konstatimin se një verifikim i tillë nuk mund të kryhej nga organi i regjistrimit në kuadër të procedurës administrative të kërkuar nga paditësi.
31. Për sa më sipër, Kolegji vlerëson se kërkimet e paditësit duhet të drejtohen në  kundërshtimin e titullit të pronësisë të palës, personit të tretë Bashkia Fier, mbi bazën e një padie themeli dhe jo të veprimtarisë të organit publik, ish ZVRPP Fier, që, siç u theksua edhe më lartë, ka vepruar duke regjistruar dhe certifikuar pasurinë e paraqitur më parë për regjistrim në zbatim të VKM nr.509, datë 06.07.2011 “Për miratimin e listës përfundimtare të pronave të paluajtshme publike, shtetërore, që transferohen në pronësi ose në përdorim të Komunës Qendër Fier, të Qarkut të Fierit”. Ky përfundim evidenton rrugën e duhur juridike për zgjidhjen e konfliktit ndërmjet titujve të pretenduar: padinë e themelit ndaj titullit që qëndron në themel të regjistrimit ekzistues, e jo detyrimin e drejtpërdrejtë të organit të regjistrimit për të fshirë një regjistrim të mbështetur në një titull ende të pashfuqizuar.
32. Mbështetur sa më sipër, Kolegji Administrativ i Gjykatës së Lartë arrin në përfundimin, se vendimi nr. 591, datë 07.12.2022 i Gjykatës Administrative të Apelit, për zbatim të gabuar të ligjit material, duhet të prishet dhe të lihet në fuqi vendimi nr. 447, datë 31.03.2016 të Gjykatës Administrative të Shkallës së Parë, Vlorë. Rrjedhimisht, prishja e vendimit të Gjykatës Administrative të Apelit dhe lënia në fuqi e vendimit të gjykatës së shkallës së parë mbështetet në një kualifikim ligjor të fakteve të pranuara në gjykim, dhe jo në ndryshimin e vetë rrethanave të faktit.
PËR KËTO ARSYE,

Kolegji Administrativ i Gjykatës së Lartë, mbështetur në nenin 63(1)(b) të ligjit nr. 49/2012 “Për Gjykatat Administrative dhe Gjykimin e Mosmarrëveshjeve Administrative” (i ndryshuar),

VENDOSI:

Prishjen e vendimit nr. 591, datë 07.12.2022 të Gjykatës Administrative të Apelit dhe lënien në fuqi të vendimit nr. 447, datë 31.03.2016 të Gjykatës Administrative të Shkallës së Parë, Vlorë.

Tiranë, më 04.02.2026
15

